
                                                 РЕПУБЛИКА  МАКЕДОНИЈА

                                      ВЛАДА НА РЕПУБЛИКА МАКЕДОНИЈА 
                                                МИНИСТЕРСТВО ЗА КУЛТУРА
ПРЕДЛОГ НА ЗАКОН

ЗА ИЗМЕНУВАЊЕ  И ДОПОЛНУВАЊЕ НА ЗАКОНОТ ЗА ЗАШТИТА НА КУЛТУРНОТО НАСЛЕДСТВО
Скопје, декември 2012 година

В О В Е Д

I  ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со  донесувањето на новиот Закон за концесии и јавно приватно партнерство („Службен весник на Република Македонија бр. 6/12),  се создаде потреба за изменување и дополнување на Законот за заштита на културното наследство („Службен весник на Република Македонија“ бр.20/04, 115/07, 18/11 и 148/11). Во преодните одредби на Законот е содржана одредба за усогласување на посебните закони во јавниот сектор со Законот за концесии и јавно приватно партнерство.

Со членот 63 од Законот за заштита на културното наследство е регулиран начинот на употребата на метал-детектори и други технички средства погодни за детекција на археолошки наоѓалишта, односно предмети од археолошко значење и се забранува нивната употреба за вршење или за помагање или поттикнување на нелегални ископувања, откривања или отстранувања на елементи од археолошкото наследство. Со член 173 став 1 точка 8 е утврден прекршок за  употреба на метал-детектори и друга опрема за детекција при археолошки истражувања, без одобрение за употреба или доколку таквата опрема се употребува за вршење или поттикнување на незаконски ископувања, при што не е предвидена мерка одземање на предмети.
II    ЦЕЛИ, НАЧЕЛА И ОСНОВНИ РЕШЕНИЈА 

Целта на изменувањата на Законот за заштита на културното наследство е негово усогласување со новиот Закон за концесии и јавно приватно партнерство.
Предлогот на законот се заснова на истите начела врз основа на кои е донесен Законот за заштита на културното наследство  и Законот за концесии и јавно приватно партнерство.
Со предлогот се врши доуредување на дел од одредбите од Законот за заштита на културното наследство кои се однесуваат на уредувањето на концесиите и јавното приватно партнерство во областа на заштитата на културното наследство.
Воедно, со измените и дополнувањата на Законот за заштита на културното наследство се предлага и дополнување на прекршочните одредби со воведување на мерка одземање на предмети при сторување на  прекршокот употреба на  метал-детектори и друга опрема за детекција при археолошки истражувања, без одобрение за употреба или кога таквата опрема се употребува за вршење или поттикнување на незаконски ископувања. 
III   ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Одредбите од Предлогот на законот не имплицираат финансиски последици врз Буџетот на Република Македонија и другите јавни финансиски средства.

IV  ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА  СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на законот не е потребно обезбедување на посебни финансиски средства, ниту предложените измени  од законот повлекуваат материјални обврски за одделни субјекти.

ПРЕДЛОГ  НА ЗАКОН ЗА ИЗМЕНУВАЊЕ 
НА  ЗАКОНОТ ЗАШТИТА НА КУЛТУРНОТО НАСЛЕДСТВО
Член 1
Во  Законот за заштита на културното наследство (“Службен весник на Република Македонија“ бр.20/04, 115/07,  18/11 и 148/11)  во Одделот 11 насловот на точката 11.1 се менува и гласи: „Концесии и јавно приватно партнерство“

Член 2

Насловот на членот 117 и членот 117 се менуваат и  гласат:

„Предмет на концесија и јавно приватно партнерство

Член 117
(1) Културното наследство од јавен интерес, како  и остварувањето на јавниот интерес во заштитата на културното наследство може да биде предмет на доделување  на концесија и на вршење на  јавно приватно партнество.  
(2) Предмет на доделување  на концесија и на вршење на јавно приватно партнество не можат да бидат:
1. Резервирани археолошки зони и други неистражени или нецелосно истражени археолошки наоѓалишта;
2. Меморијални објекти, обележја и места поврзани со значајни настани и истакнати личности; 
3. Култни или други места и објекти поврзани со обичаи, верувања или посебни традиции и
4. Недвижни добра од членот 12 став (2) и членот 13 став (2) на овој закон.
(3) Доделување на концесија и воспоставување на јавно приватно партнерство од ставот (1) на овој член се врши на начин и во  постапка  утврдени во Законот за концесии и јавно приватно партнерство, согласно  со посебните условите утврдени со овој закон.

(4)  Концесијата од ставот (1) на овој член не може да се пренесува.“

Член 3
Во членот 118 став (1) по зборот „следниве“ се додава зборот „посебни“.

Точка 1. се менува и гласи:

„1. Да е регистрирано во матичната земја за вршење на дејност за која се доделува правото на користење на недвижното културно наследство предмет на концесија.“
Во точката 2. зборовите „за која е регистрирано“ се заменуваат со зборовите „од точката 1“.
Член 4
Членот 119 се менува и гласи:

„Член 119

              „(1) Концесијата од членот 117 став (1) на овој закон се дава за период од најмногу 30 години.

(2) За користењето на културното наследство што е предмет на концесијата од член 117 став (1) на овој закон се плаќа годишен надоместок, чија висина се утврдува со договорот за концесија.


(3) Надоместокот од ставот (2) од овој член се плаќа до 30 јуни за тековната година.“

Член 5
Членот 120 се менува и гласи:
„(1) Надзор над спроведувањето на договорите  за доделување на концесија и за вршење на  јавното приватно партнерство  врши Министерството за култура.

(2) Министерството за култура  може со решение да определи посебен одбор за надзор над спроведувањето на договорите од ставот (1) на овој член.

(3) Во  одборот за надзор над спроведувањето на договорот за концесија се именуваат и по еден претставник на општината на чие подрачје се наоѓа концесионираното добро и на невладина организација од областа на заштитата на културното наследство.“
Член 6
Во членот 173 по ставот (4) се додаваат два  нови  става (5) и (6) кои гласат:

„(5) За прекршокот од ставот (1) точка 8 на овој член на правното лице  може да  му се изрече посебна прекршочна мерка одземање на предмети, метал-детектори и други технички средства погодни за детекција од членот 63 на овој закон, со кои е извршен прекршокот.

(6) За прекршокот од ставот (1) точка 8 на овој член на  физичкото лице може да  му се изрече посебна прекршочна мерка одземање на предмети, метал-детектори и други технички средства погодни за детекција од членот 63 на овој закон, со кои е извршен прекршокот.“
Ставовите (5), (6) и (7) стануваат ставови (7), (8) и (9).
Член 7
Овој закон влегува во сила осмиот ден од денот на објавувањето во „Службен весник на Република Македонија”.

ОБРАЗЛОЖЕНИЕ НА ПРЕДЛОГОТ 

I ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОН

Предложените изменувања и дополнувања на  Законот за заштита на културното наследство („Службен весник на Република Македонија“ бр.20/04, 115/07,  18/11 и 148/11)  имаат за цел негово усогласување со Законот за концесии и јавно приватно партнерство („Службен весник на Република Македонија бр. 6/12).
Со оглед дека Законот за концесии и јавно приватно партнерство е усогласен со законодавството на Европската Унија, преку овој предлог-закон се врши индиректно хармонизација на прописите од областа на заштита на културното наследство со европските  прописи кои се однесуваат на давањето концесии и на склучувањето јавни приватни партнерства во јавниот сектор.
Со одредбите од  Главата IV на постојниот Закон за заштита на културното наследство се уредува режимот на заштита и користење на културното наследство. Користењето на културното наследство согласно членовите 117 до 122 од оваа Глава може да се врши по пат на концесија, со вршење на стопанска дејност во заштитени добра и со користење на име или облик на културното наследство за комерцијални цели. 
Постојниот Закон за заштита на културното наследство не предвидува користење на културното наследство по пат на јавно приватно партнерство.  Со предложените измени и дополнувања се воведува можноста културното наследство од јавен интерес, како и остварувањето на јавниот интерес во заштитата на културното наследство да биде предмет на доделување на вршење на јавно приватно партнерство.
Во делот за концесии со Предлог-законот се врши дорегулирање и допрецизирање на одредбите од постојниот Закон за заштита на културното наследство кои се однесуваат на концесии.

Имајќи ги предвид одредбите на Законот за концесии и јавно приватно партнерство, како и спецификите на дејноста за заштита на културното наследство, со предложените измени се предвидува доделувањето на концесија и воспоставувањето на јавно приватно партнерство да  се врши на начин и во  постапка  утврдени во Законот за концесии и јавно приватно партнерство, согласно посебните услови предвидени во предложените одредби. Како еден од посебните услови се предвидува концесијата да не може да се пренесува. Понатаму како услов се предвидува рок од најмногу 30 години за давање на концесија, за разлика од постојните  рокови до 10 односно  до 15 години со можност истите да биде продолжени најмногу за пет години. На предложениот начин се дава можност во еден, сега подолг рок со кој се лимитира траењето на концесија, при секое поединечно давање на концесија да се утврди реално потребниот рок зависно од предметот на концесијата и условите под кои истата се дава. 
Со усвојувањето на Предлог-законот се очекува и во областа на заштитата на културното наследство да се воспостават концесии и јавни приватни партнерства што дава можности, преку вклучување на приватниот сектор, за поефикасна и порационална заштита и промоција на културното наследство.

Воедно, со Предлог-законот се предвидува и дополнување на прекршочните одредби со воведување на посебна прекршочна мерка одземање на предмети при сторување на  прекршокот употреба на  метал-детектори и друга опрема за детекција при археолошки истражувања, без одобрение за употреба или кога таквата опрема се употребува за вршење или поттикнување на незаконски ископувања. Имено согласно постојниот Закон метал-детектори и други технички средства погодни за детекција на археолошки наоѓалишта, односно предмети од археолошко значење, можат да се употребуваат при археолошки истражувања само ако сопственикот на таква опрема има добиено одобрение од Управата за заштита на културното наследство. Во прекршочните одредби на постојниот Закон е предвидена глоба  за прекршок за употреба на метал детектори и друга опрема за детекција спротивно на одредбите од Законот, без при тоа да се предвиди и прекршочна мерка одземање на предмет со кој е сторен прекршокот. Со усвојувањето на предложените измени и дополни на Законот за заштита на културното наследство би се постигнал поголем ефект како од самото изрекување на санкцијата така и во превенција на сторување на недозволени дејствија.
II МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија во овој предлог на закон, претставуваат изменување и доразработка на постојните одредби од Законот за заштита на културното наследство  во делот за дорегулирање предметот на концесија и јавно приватно партнерство, како и во делот на прекршочните одредби.
III ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Се очекува остварувањето на заштитата на културното наследство да се унапреди како во делот на користењето на недвижното културно наследство во државна сопственост, така и во делот на работите на заштитата и услугите поврзани со оваа дејност.

ТЕКСТ НА ОДРЕДБИТЕ ОД ЗАКОНОТ ЗА ЗАШТИТА НА КУЛТУРНОТО НАСЛЕДСТВО
КОИ СЕ МЕНУВААТ И ДОПОЛНУВААТ

(“Службен весник на Република Македонија“ бр.20/04, 115/07, 18/11 и 148/11)
11.1 Користење на културното наследство по пат на концесија

Предмет на концесија

Член 117


(1) Предмет на користење по пат на концесија, според овој закон, може да биде недвижно културно наследство од особено значење во државна сопственост, со исклучок на добрата од ставот  (2) на овој член, кое е или може да биде наменето за:

1. Домување;

2. Вршење на туристичка, угостителска, трговска, занаетчиска и друга услужна дејност;

3. Вршење на изворна или сродна производна дејност и

4. Вршење на дејности од областа на образованието, науката, информирањето, здравството, спортот, рекреацијата, како и културата со исклучок на дејностите на заштита.


(2) Предмет на концесија не можат да бидат:

1. Резервирани археолошки зони и други неистражени или нецелосно истражени археолошки наоѓалишта;

2. Меморијални објекти, обележја и места поврзани со значајни настани и истакнати личности;

3. Култни или други места и објекти поврзани со обичаи, верувања или посебни традиции и

4. Недвижни добра од членот 12 став (2) и членот 13 став (2) на овој закон.

(3) За прашањата што не се регулирани со овој закон се применува Законот за концесии.

Концесионер

Член 118


(1) Концесија може да се даде на домашно или странско правно и физичко лице (концесионер) кое ги исполнува следниве услови:

1. Да е регистрирано за вршење дејност од членот 117 став (1) на овој закон;

2. Да има материјално-технички можности за вршење на дејноста за која е регистрирано и за заштита на недвижното добро кое е предмет на концесија и

3. Да понуди програма за ревитализација и план за управување со недвижното добро кое е предмет на концесијата.

(2) Концесионерот има статус на имател на културно наследство, со права  должности утврдени со овој закон и договорот за концесија.

Траење на концесијата и надоместок за концесија

Член 119


(1) Периодот за кој се доделува концесијата изнесува:

До 10 години за вршење на производна дејност и

До 15 години за вршење на другите дејности од членот 117 став (1) на овој закон.

(2) Концесијата може да се продолжи најмногу за пет години.

(3) За користењето на културното наследство што е предмет на концесијата се плаќа годишен надоместок, чија висина се утврдува со договорот за концесија.


(4) Надоместокот од ставот (3) на овој член се плаќа до 30 јуни за тековната година.

Надзор над спроведувањето на договорот

Член 120


(1) Надзор над спроведувањето на договорот за концесија врши Министерството за култура.


(2) Министерството за култура  со решение определува посебен одбор за надзор над спроведувањето на договорот за концесија.


(3) Како членови на одборот се именуваат најмалку по еден претставник на општината на чие подрачје се наоѓа концесионираното добро и на невладина организација од областа на заштитата на културното наследство.

Член 173

(1) Глоба во износ од 2.000 до 2.500 евра во денарска противвредност ќе се изрече за прекршок на правното лице што:

1. Не ги презема неопходните мерки за техничко обезбедување на наоѓалиштето и уредување на неговата непосредна околина пред напуштањето на теренот (член 59 став (2) точка 1);
2. Не ја врати претходната состојба на теренот на кој се вршени археолошките истражувања, пред напуштањето на теренот, ако наоѓалиштето не се конзервира или презентира (член 59 став  (2) точка 2);
3. Во определениот рок не поднесе извештај за археолошките истражувања (член 59 став (3) точка 1);

4. Во определениот рок не ја предаде финалната документација за археолошките истражувања (член 59 став (3) точка 2);
5. Во определениот рок не ги објави резултатите од археолошките истражувања (член 59 став (3) точка 3);
6. Не ги предаде движните наоди на определениот музеј во утврдените законски рокови (член 59 став (3) точка 4);
7. Не го почитува правото на научна сопственост (член 62 став (2) точки 2 и 3); 
8. Употребува метал-детектори и друга опрема за детекција при археолошки истражувања, без одобрение за употреба или таквата опрема ја употребува за вршење или поттикнување на незаконски ископувања (член 63 ставови (1)  и (3)); 
9. Не ги предаде случајно откриените предмети, земени од местото каде што се најдени или не ги презема неопходните мерки да се обезбеди нивна заштита од пропаѓање или отуѓување (член 65 став (2) точка 1); 
10. Не ги даде релевантните податоци во врска со местото, положбата на предметите, времето на случајното откривање и околностите под кои тоа е направено (член 65 став 
(2) точка 2);
11. За изработка на нацртот на просторен и урбанистички план користи заштитно-конзерваторски основи што не се одобрени и уредно заверени од Управата (член 71 став (6));
12. Не поднесе извештај за извршените конзерваторски истражувања и не ја предаде финалната документација во роковите определени со закон (член 84); 
13. Не изврши стручна контрола на конзерваторски проект (член 86 став (1)); 
14. Не постапи по забелешките дадени во извештајот за извршената стручна контрола на конзерваторскиот проект (член 86 став (5));
15. Не врши конзерваторски надзор над изведувањето на работите на непосредна заштита ( член 89 став (1));

16. Не ги отстрани констатираните недостатоци по забелешките дадени при приемот на изведените работи ( член 91 став 97));

17. Не ја извести надлежната установа за заштита за секој набавен предмет, пред неговото пуштање во продажба или не достави месечен извештај за извршената продажба на антиквитети, уметнички и други предмети на колекции (член 94 став (2) точка 1);
18. Не обезбеди исправа за откажување од правото на првенствено купување на заштитено добро (член 94 став (2) точка 2); 
19. Врши размена и отстапување на заштитени движни добра без одобрение на Управата (член 95 став (3));
20. Не донесе план за превентивна заштита и итна акција  во случај на незаконски дејствија (член 104 став (1)).
21. Не пријави културно наследство или добра за кое основано се претпоставува дека претставува културно наследство, како и фактичка или правна промена на заштитено добро по неговото пријавување, во рокот утврден со овој закон (член 129); 
22. Не постапува со заштитеното добро како добар домаќин, односно не го чува, почитува, одржува или на време не ги презема пропишаните мерки на заштита (член 130 став (1));
23. Не ги надомести вложените јавни средства во случај на отуѓување на заштитено добро (член 131 став (1));
24. Не допушти документирање, проучување, истражување и спроведување на мерки на заштита во случаи кога е издадено одобрение од Управата (член 132 ставови (1) и (2)); 
25. Не отстапи културно наследство на привремено користење за потреби на културни манифестации  (член 133 став (1));
26. Не овозможи достапност на културното наследство на јавноста на посебен начин (член134  (1)   и (2));
27. Не го почитува правото на првенствено купување (член 140 став (1)).  

(2) Глоба во износ од 500 до 700 евра во денарска противвредност ќе се изрече за прекршокот од ставот (1) на овој член и на одговорното лице во правното лице.

(3) Глоба во износ од 700 до 1.500 евра во денарска противвредност ќе се изрече за прекршокот од ставот (1) на овој член и на трговецот поединец.

(4) Глоба во износ од 500 до 700 евра во денарска противвредност ќе се изрече за прекршокот од ставот (1) на овој член и на физичкото лице. 

 
(5) За прекршокот од ставот (1) точки 9, 17, 19, 21 и 22 на овој член на правното лице може да му се изрече посебна прекршочна мерка одземање на предмети што претставуваат заштитено движно добро кое е стекнато со извршување на прекршокот.

 (6) За прекршокот од ставот (1) точки 9, 17, 19, 21 и 22 на овој член на физичкото лице може да му се изрече посебна прекршочна мерка одземање на предмети што претставуваат заштитено движно добро кое е стекнато со извршување на прекршокот.

 
(7) За прекршокот од ставот (1) точки 1, 2, 3, 4, 5, 8, 9, 10, 11, 12, 14, 16, 17, 19 и 20 на правното лице може да му се изрече санкција привремена забрана за вршење на одделна дејност од шест месеца до две години.

